
ანოტაცია 

დედამიწის მაგნიტურ ველს ძალიან დიდი მნიშვნელობა აქვს ჩვენი პლანეტისთვის. ის 

წარმოადგენს მზიდან წამოსული დამუხტული ნაწილაკებისგან (მზის ქარისგან) დამცავ ფარს. 

დიდი მნიშვნელობის გამო, ფიზიკოსები დიდი ხანია შეისწავლიან დედამიწის მაგნიტურ 

ველს, მის წარმოშობას. დღესდღეობით ყველაზე მიღებული თეორიით, დედამიწის 

მაგნიტური ველის წყაროს წარმოადგენს დინამოს მექანიზმი: ბირთვში გამტარი სითხის 

მოძრაობა. დინამოს მოდელი გვთავაზობს მაგნიტოჰიდროდინამიკურ განტოლებებს, 

რომელთა ამოხსნა რიცხვითადაც რთულია დედამიწის გარე ბირთვის პარამეტრების 

ექსტრემალური მნიშვნელობების გამო. მეორე მხრივ, არსებობს მარტივი, 

ელექტრომექანიკური მოდელები, რომელთა საშუალებითაც ხდება მექანიზმის მარტივად 

შესწავლა. განვიხილავთ ბულარდის 1 დისკისა და რიკიტაკის 2 დისკის დინამოს 

მოდიფიცირებულ მოდელებს. ორივე მოდელში გარეშე ფაქტორის დამატებით შევძელით 

ინვერსიების მართვა, ხოლო ბულარდის 1 დისკის მოდელში, დროითი დაყოვნების 

შემოტანით შევძელით ინვერსიების გაჩენა მაშინ, როდესაც კლასიკურ შემთხვევაში 

ბულარდის დინამოში ინვერსიები არ დაიმზირებოდა. 

